
Ri apóstol Pedro kuchap u tzꞌibꞌaxik jun carta chke 
ri kojonelabꞌ ri e jabꞌuninaq cho ruwächulew

1  1 In waꞌ, ri Pedro, in apóstol. In jun chke ru taqoꞌn ri Jesucristo. 
Kintzꞌibꞌaj bꞌi waꞌ we wuj riꞌ chiwe ix, ix riꞌ ri ix jabꞌuninaq cho 

ruwächulew, ri ix ri kꞌo pa Ponto, pa Galacia, pa Capadocia, pa Asia, 
xuqujeꞌ ri ix ri kꞌo pa Bitinia. 2 Ix riꞌ, ri ix chaꞌtal rumal ri Dios qa Tat 
rumal chi je waꞌ ru chomam ri Areꞌ petinaq loq. Ri ix sikꞌim rumal ri 
Loqꞌalaj Espíritu rech kubꞌan chꞌajchꞌoj che ri iwanimaꞌ rukꞌ ri u kikꞌel 
ri Jesucristo rech kixok chunimaxik ri Areꞌ. Are ta bꞌaꞌ ri Dios sibꞌalaj 
kutoqꞌobꞌisaj i wäch, kubꞌano chi qas kuxlan ri iwanimaꞌ.

Waral käqil wi jas ri kuꞌl wi qa kꞌux pa ri qa 
kꞌaslemal waral cho we uwächulew

3 Qaya bꞌaꞌ u qꞌij ri Dios ru Tat ri Qajaw Jesucristo rumal chi sibꞌalaj 
xel u kꞌux chqe, xubꞌan kꞌakꞌ che ri qa kꞌaslemal rumal chi xkꞌastajisax 
ri Jesucristo chkixol ri käminaqibꞌ. Are kꞌu waꞌ ri kuꞌl wi qa kꞌux pa we 
kꞌaslemal riꞌ. 4 Jeꞌ xubꞌan waꞌ chqe rech käqechbꞌej ri nimalaj utzil ri man 
kuyaꞌ taj käsach u wäch, ri man kätzꞌilobꞌ taj, man jeꞌ tä kubꞌano jas ri 
kubꞌan ri kotzꞌij ri xa kächaqiꞌjik. Ronojel waꞌ are kꞌolotal chqe chilaꞌ 
chikaj rumal ri Dios. 5 Rumal chi ri ix qas ix kojoninaq che ri Dios, ri 
Areꞌ kixuchajij na rukꞌ ri nimalaj u chuqꞌabꞌ rech kiriq na ru tobꞌanik ri u 
chomam loq chi kuqꞌalajisaj na pa ri kꞌisbꞌal taq qꞌij.

6 Rumal kꞌu waꞌ ri ix qas kixkikotik, pune ta ne rajwaxik chi kiriq 
na kꞌäx kämik riꞌ, kixokꞌow kꞌu na pa jalajoj u wäch taq kꞌäxkꞌol. Xaq 
kꞌu qꞌatetal qꞌij kiriq waꞌ we kꞌäx riꞌ. 7 Tajin kiriq waꞌ we kꞌäx riꞌ rech 
käqꞌalajinik chi qas tzij ix kojoninaq. Jas ri käbꞌan che ri qꞌän puaq käyiꞌ 
pa ri qꞌaqꞌ che rilik we qas utz, je kꞌu riꞌ ri ix. We kixkowinik kichꞌij 
ri kꞌäx, qꞌalaj riꞌ chi qas tzij ix kojoninaq. Más loqꞌ kꞌu waꞌ ri i kojonik 
chuwäch ri qꞌän puaq ri xa käsach u wäch. Utz kꞌu kixil na chi qas ix 

kojoninaq, käyiꞌ na i qꞌij, nim kixil wi na aretaq käpe ri Jesucristo, kukꞌut 
na ribꞌ chqawäch.

8 Ri ix kiwaj ri Jesucristo, pune man iwilom tä u wäch. Kämik kꞌu riꞌ 
ri ix i kuꞌbꞌam i kꞌux chrij, qas kixkikot kꞌu na rukꞌ nimalaj kikotemal 
ri man kꞌo tä je wi, ri man kiriq taj jas kibꞌan chubꞌixik. 9 Je riꞌ, rumal 
chi i riqom ru tobꞌanik ri Dios. Are kꞌu waꞌ ri tajin kikꞌamo rumal chi 
kixkojonik.

10 Ri qꞌalajisal taq re ru Loqꞌ Pixabꞌ ri Dios ojer, xechꞌaw loq chrij ri 
nimalaj toqꞌobꞌ ri kubꞌan na ri Areꞌ chiwe. Ri e areꞌ sibꞌalaj xkitzukuj 
retamaxik waꞌ, xkitzukuj kꞌu u chꞌobꞌik jas ri kubꞌan na ri Dios che i toꞌik. 
11 Xkitala u tzijol jachin ri käpe na xuqujeꞌ jampaꞌ käpetik. Xqꞌalajisax 
kꞌu waꞌ chkiwäch rumal ri Espíritu rech ri Cristo ri kꞌo pa kanimaꞌ. Tzare 
kꞌu waꞌ xuqujeꞌ ri xyoꞌw loq u bꞌixik ri kꞌäxkꞌol ri kuriq na ri Cristo, 
xuqujeꞌ xubꞌij loq chi känimarisax na u qꞌij aretaq okꞌowinaq chi ronojel. 
12 Xqꞌalajisax kꞌu chkiwäch rumal ri Dios chi ri tajin käkiya u bꞌixik man 
are tä chke ri e areꞌ, xane chqe uj kämik. Are kꞌu waꞌ ri tzijom chiwe ix 
kumal ri winaq ri xkitzijoj ri Utzalaj Tzij re ri Evangelio rukꞌ ru chuqꞌabꞌ 
ri Loqꞌalaj Espíritu ri taqom loq chikaj. Are sibꞌalaj käkaj ta na ri ángeles 
käketamaj ronojel waꞌ.

Ri Dios kujusikꞌij rech käqatas qibꞌ chrij ri etzelal
13 Rumal riꞌ rajwaxik chi qas utz chixchomanoq, chichomaj na jas ri 

kibꞌano, chikojo kꞌu ri utzalaj i chomabꞌal. Qas chikuꞌbꞌa i kꞌux chrij ri 
nimalaj toqꞌobꞌ ri kuya na ri Dios chiwe aretaq käpe na ri Jesucristo, 
kukꞌut kꞌu na ribꞌ chqawäch. 14 Chixnimanoq, mibꞌan chi kꞌut ri xa i 
rayibꞌal ix ri xibꞌan kan nabꞌe aretaq mäjaꞌ qas kiwetamaj u wäch ri Dios. 
15 Xane jas ri Dios ri xixusikꞌij Areꞌ tastal chrij ronojel u wäch etzelal, jeꞌ 
chibꞌana ix xuqujeꞌ pa ronojel ri i kꞌaslemal, chijacha kꞌu iwibꞌ pu qꞌabꞌ 
ri Dios. 16 Kubꞌij kꞌu ru Loqꞌ Pixabꞌ ri Dios ri Tzꞌibꞌtalik: “Chijacha iwibꞌ 
pa nu qꞌabꞌ, chitasa iwibꞌ chrij ronojel u wäch etzelal, rumal chi ri in, in 
tastal chrij ronojel u wäch etzelal,” —kächa ri tzꞌibꞌtal kanoq.

17 We kibꞌij “qa Tat” che ri Dios ri junam kubꞌan chuqꞌatik tzij pa ki wiꞌ 
ri winaq rumal ri ki bꞌanom chkijujunal, rajwaxik bꞌaꞌ chi nim kiwil wi ri 
Areꞌ, chixej kꞌu iwibꞌ chuwäch amaqꞌel ronojel qꞌij pa ri i kꞌaslemal waral 
cho we uwächulew. 18 Iwetam kꞌut chi ri Dios xixutoro, xixresaj chupam ri 
kꞌaslemal ri man utz taj, ri man kꞌo tä u patän, ri kꞌaslemal ri xikꞌam kan 
chke ri i nan i tat ojer. Iwetam xuqujeꞌ chi man are tä ri qꞌän puaq, man 
are tä kꞌu ri saq puaq ri xa käsach ki wäch kuyaꞌ käyiꞌ waꞌ che rajil we 
tobꞌanik riꞌ ri xiriqo. 19 Xane ri xtorbꞌex iwe are ri loqꞌalaj u kikꞌel ri Cristo 
ri xyiꞌ che sipanik cho ri Dios jeꞌ jas ru kikꞌel jun alaj chij ri qas utz na, 
ri man kꞌo tä u yabꞌ. 20 Ri Cristo chaꞌtal chi ri Areꞌ rumal ri Dios tzaretaq 
mäjaꞌ kubꞌan ruwächulew. Qꞌalajisam kꞌu waꞌ pa taq we kꞌisbꞌal taq qꞌij riꞌ 

rech kubꞌan utzil chiwe. 21 Rumal kꞌu ri Cristo ri ix kixkojon che ri Dios 
ri xkꞌastajisan ri Areꞌ chkixol ri käminaqibꞌ, xunimarisaj kꞌu u qꞌij. Rumal 
kꞌu riꞌ ri ix kixkojon che ri Dios, chrij kꞌu ri Areꞌ käkuꞌbꞌi wi i kꞌux.

22 Rumal ri nimanik che ri Qas Tzij i chꞌajom ri iwanimaꞌ rumal 
ri Loqꞌalaj Espíritu rech qas tzij kiwaj iwibꞌ chbꞌil taq iwibꞌ nimalaj 
iwonojel. Qas rajwaxik bꞌaꞌ kiwaj iwibꞌ chbꞌil taq iwibꞌ. Chijikibꞌa ri 
iwanimaꞌ, chitija kꞌu i chuqꞌabꞌ chubꞌanik waꞌ. 23 Yoꞌm kꞌu jun kꞌakꞌ i 
kꞌaslemal jeꞌ ta ne chi xil chi na i wäch jumul chik. Are jeꞌ i bꞌanik waꞌ 
man kumal tä kꞌu ri i nan i tat ri xa kekämik, xane rumal ru Loqꞌ Pixabꞌ 
ri Dios ri qas kꞌaslik, ri man käsach tä u wäch pa taq ri qꞌij ri junabꞌ ri 
kepetik. 24 Kubꞌij kꞌu ru Loqꞌ Pixabꞌ ri Dios ri Tzꞌibꞌtalik:

Konojel ri winaq e jeꞌ jas ri qꞌayes,
ri ki jeꞌlal kꞌut are junam rukꞌ

ru kotzꞌijal ri qꞌayes.
Ri qꞌayes kubꞌan chaqiꞌj,

ru kotzꞌijal xa käpulpubꞌik.
 25 Are kꞌu ru Loqꞌ Pixabꞌ ri Dios

käkꞌoji na amaqꞌel,
man käsach tä u wäch waꞌ,

—kächa ri tzꞌibꞌtal kanoq. Ri Tzij riꞌ are ri Utzalaj Tzij re ri Evangelio ri 
xtzijox chiwe.

2  1 Rumal kꞌu riꞌ chiya bꞌaꞌ kan u bꞌanik ronojel u wäch etzelal, 
mixsubꞌun chik, mibꞌan xaq kiebꞌ i wäch, kꞌäx minaꞌ chkij nikꞌiaj 

winaq chik aretaq käkiriq utzil, man kiyak tä kꞌu tzij. 2 Chibꞌanaꞌ jas ri 
kubꞌan jun alaj akꞌal ri teꞌ kil u wäch, kutzukuj ru tuꞌ ru nan. Rajwaxik 
chi sibꞌalaj keꞌ iwanimaꞌ rukꞌ ru Loqꞌ Pixabꞌ ri Dios ri jeꞌ ta ne qas leche ri 
man kꞌo tä yujtal rukꞌ, rech rumal waꞌ kixkꞌiyik, kiriq kꞌu na ru tobꞌanik 
ri Dios. 3 Jeꞌ chibꞌana waꞌ we qas xichꞌobꞌo chi qas tzij sibꞌalaj utz ri Qajaw 
Jesús.

Waral käqil wi chi ri Cristo are junam jas jun 
nimalaj abꞌaj ri käkoj che toqꞌebꞌal re ri ja

4 ¡Chixsaꞌj rukꞌ ri Qajaw Jesús! Pune kꞌasal ri Areꞌ, are junam rukꞌ jun 
kowilaj abꞌaj. (Are utz na riꞌ we käkoj waꞌ che toqꞌebꞌal re jun nim ja.) Qas 
tzij kꞌut, ri Areꞌ etzelam u wäch kumal ri winaq. Chuwäch kꞌu ri Dios are 
ri abꞌaj ri más utz na, ri nim na u qꞌij, chaꞌtal kꞌu rumal ri qa Tat. 5 Ri ix 
xuqujeꞌ, pune ix kꞌaslik, jeꞌ ta ne ix abꞌaj. Chiya bꞌaꞌ che ri Dios chi kixukoj 
chuyakik jun loqꞌalaj ja ri käqꞌijilax wi ri Areꞌ. Ri ix kꞌut, ix juchꞌobꞌ 
sacerdotes ri i jachom iwibꞌ pu qꞌabꞌ ri Dios, ix tastal kꞌu chrij ronojel u 
wäch etzelal. Rumal kꞌu ri Jesucristo, ri ix kiya sipanik cho ri Dios xa jas 
ri käqaj chuwäch ri Areꞌ, ri kukꞌamowaj, jas ri kuya ri Loqꞌalaj Espíritu pa 
ri iwanimaꞌ. 6 Rumal riꞌ xuqujeꞌ kubꞌij ru Loqꞌ Pixabꞌ ri Dios ri Tzꞌibꞌtalik:

¡Chiwilampeꞌ! Kꞌo Jun ri kinya pa ri Sión,
jeꞌ ta ne chi kinchaꞌ jun abꞌaj ri sibꞌalaj nim u qꞌij,
kinkoj kꞌu ri Areꞌ che toqꞌebꞌal re ri ja.

Jachin kꞌu ri käkojon che, man käbꞌison tä riꞌ,
xane käkikot na ranimaꞌ,

—kächa ri tzꞌibꞌtal kanoq. 7 Sibꞌalaj loqꞌ kꞌu na ri Areꞌ chiwäch ix, ri ix 
kojoninaq che. Are kꞌu ri man kekojon taj, jeꞌ käbꞌantaj na jas ri kubꞌij ru 
Loqꞌ Pixabꞌ ri Dios ri Tzꞌibꞌtalik:

Ri abꞌaj ri man xkaj tä ri yakal taq ja,
are abꞌaj waꞌ xkoj che toqꞌebꞌal re ri ja,

—kächaꞌ. 8 Xuqujeꞌ jeꞌ käbꞌantaj na jas ri kubꞌij:
Are jun abꞌaj ri käkichaqꞌij wi kibꞌ,
jun nimalaj abꞌaj ri xa ketzaq rumal,

—kächa riꞌ ri tzꞌibꞌtal kanoq. Ketzaq kꞌu ri winaq we man keniman tä che 
ru Loqꞌ Pixabꞌ ri Dios. Jeꞌ kꞌu u chomam loq ri Dios waꞌ chkij.

Waral käqil wi jachin taq ri e rech ri Dios
9 Ri ix kꞌut, ix juchꞌobꞌ winaq ri chaꞌtalik, ix juchꞌobꞌ sacerdotes ri 

kixpatänin che ri Nim Taqanel, ix winaq ri i jachom iwibꞌ pu qꞌabꞌ ri Dios, 
i tasom iwibꞌ chrij ronojel u wäch etzelal, ix kꞌu riꞌ ri u tinimit ri Dios. Je 
waꞌ i bꞌanik rech kitzijoj ri nimaq taq kajmabꞌal ri tajin kubꞌan ri Dios ri 
xixusikꞌij rech kixel pa ri qꞌequm ri ix sachinaq wi, kixqꞌax kꞌu pa ri saqil 
ri sibꞌalaj kajmabꞌal ri kuya ri Dios. 10 Ri ix nabꞌe kanoq man qas ix tä jun 
tinimit, are kꞌu ri kämik ix riꞌ ri u tinimit ri Dios. Nabꞌe kanoq man kꞌo tä 
jun ri kel u kꞌux chiwe. Kämik kꞌut sibꞌalaj kel u kꞌux ri Dios chiwe.

Chikojo ri i kꞌaslemal chupatänixik ri Dios
11 Loqꞌalaj taq qachalal, kintzijon iwukꞌ rumal chi ri ix, ix winaq ri naj ix 

kꞌo wi che ri i tinimit. Kixinbꞌochiꞌj chi man kibꞌan tä chi ri man utz taj ri kraj 
ri iwanimaꞌ, ri itzel taq i rayinik ri kechꞌojin chiwij rech kixtzaq na pa mak. 
12 Chibꞌana ri qas utz pa ri i kꞌaslemal chkixol ri winaq ri mäjaꞌ qas ketam 
u wäch ri Dios. Je riꞌ, pune ri e areꞌ kämik kixkiyoqꞌo, käkibꞌij chiwij chi ix 
bꞌanal taq etzelal, käkinimarisaj kꞌu na u qꞌij ri Dios rumal ri utzil ri kibꞌano 
aretaq käpe ri Areꞌ, kukꞌut kꞌu ri nimalaj u chuqꞌabꞌ pa ki wiꞌ ri winaq.

13 Chiya bꞌaꞌ iwibꞌ pa taqik chke ri winaq ri yoꞌm pa ki qꞌabꞌ chi ketaqan 
pi wiꞌ ix rech nim käkil wi ri Qajaw Jesús. Jeꞌ kꞌu kibꞌan waꞌ che ri 
nimalaj taqanel, ri tataꞌ ri más kꞌo na taqanik pu qꞌabꞌ chkiwäch konojel. 
14 Je riꞌ kibꞌan ix xuqujeꞌ chke ri winaq, ri u taqoꞌn ri qꞌatal tzij, ri e taqom 
bꞌi chukꞌäjisaxik ki wäch ri bꞌanal taq etzelal, xuqujeꞌ chuyaꞌik ki qꞌij ri 
käkaꞌn utzil. 15 Are kꞌu u rayibꞌal ri Dios chi kibꞌan ri utzil rech kiqꞌatej 
u wäch ri konalaj taq ki tzij ri winaq ri man kꞌo tä ketam. Je riꞌ man 
käkiriq tä chik jas käkibꞌij chiwij.

16 Ri ix, ix winaq ri ix tzoqopital chi pu qꞌabꞌ ri Itzel, man rumal tä 
kꞌu rech chi ix tzoqopitalik kibꞌan ta ri man utz taj, xane chibꞌanaꞌ jas 
ri kubꞌan jun ri kojom che patänil re jun winaq chik, chipatänij ri Dios. 
17 Nim cheiwila wi konojel. Cheiwaj konojel ri qachalal kojonelabꞌ. Nim 
kiwil wi ri Dios, chixej kꞌu iwibꞌ chuwäch. Nim chiwila wi ri nimalaj 
taqanel xuqujeꞌ.

Ri Cristo, rukꞌ ri kꞌäx ri xuriqo, xukꞌut kan chqawäch jas ri utz käqaꞌno
18 Ix riꞌ, ri ix kojom che patäninelabꞌ, chiya iwibꞌ pa taqik chke ri i 

patrón, nim kꞌut cheiwila wi. Man xuwi tä chke ri utz ki chomanik, ri 
kechꞌawik, xane jeꞌ xuqujeꞌ chibꞌana chke ri e kꞌaꞌn. 19 Utz kꞌu na riꞌ we 
jun kuchꞌij kꞌäx, pune man taqal tä che chi kuriqo, we ri areꞌ kunaꞌ pa 
ranimaꞌ cho ri Dios chi man kꞌo tä etzelal u bꞌanom. 20 We kꞌu rumal ri u 
bꞌanik ri man utz taj käkꞌäjisax i wäch ix, ¿a nim kꞌu lo u bꞌanik waꞌ chi 
kichꞌij ri kꞌäx rukꞌ paciencia? ¡Man jeꞌ taj! We kꞌu ne kiriq kꞌäx xa rumal 
ru bꞌanik utzil, kichꞌij kꞌu waꞌ rukꞌ paciencia, are utz kil na waꞌ rumal ri 
Dios. 21 Are kꞌu waꞌ ri ix sikꞌim wi rumal ri Dios rumal chi ri Cristo xuriq 
kꞌäx rumal qech uj, xuya kꞌu kan jun utzalaj kꞌutbꞌal chiwäch rech kibꞌan 
iwe jas ri xubꞌan ri Areꞌ. 22 Ri Cristo man kꞌo tä mak xubꞌano, man xubꞌan 
tä kꞌu tzij che ki subꞌik ri winaq. 23 Ri Areꞌ aretaq xyoqꞌik, man xutzelej 
tä u kꞌexel ri ki tzij ri winaq rukꞌ yoqꞌonik. Aretaq xbꞌan kꞌäx che kumal 
ri winaq, man xubꞌij taj chi käpe na kꞌäx chkij ri e areꞌ, xane xuya kan 
ronojel pu qꞌabꞌ ri Dios ri jikom kubꞌan chuqꞌatik tzij. 24 Ri Cristo xukꞌam 
bꞌi ri qa mak pa ri u cuerpo aretaq xrip cho ri cruz rech ri uj, jeꞌ ta ne uj 
käminaq chi rukꞌ Areꞌ, man käqataqej tä chi makunik, xane käqachap u 
bꞌanik ri qas jikom, ri qas utz. Xsoktaj kꞌu ri Cristo rech ri ix kixutzirik, 
kiriq na ri kꞌaslemal ri qas utz. 25 Ri ix nabꞌe kanoq ix sachinaq, jeꞌ ta ne 
ix chij ri i jabꞌum iwibꞌ. Kämik kꞌut ix tzelejinaq chi loq rukꞌ ri Cristo. Ri 
Areꞌ kixuchajij junam jas jun ajyuqꞌ keuchajij ru chij. Kuchajij kꞌu na ri 
iwanimaꞌ.

Waral käqil wi jas ri rajwaxik pa ri ki kꞌaslemal ri e kꞌulan chik

3  1 Ri ix ixoqibꞌ, ri ix kꞌulan chik, chixniman chke ri iwachajil. Je riꞌ 
we ne e kꞌo jujun chke ri iwachajil ri man käkikoj tä ru Loqꞌ Pixabꞌ 

ri Dios, kekojon ta kꞌu ne rumal ri utzalaj i kꞌaslemal ix, ri ix ixoqibꞌ, pune 
ta ne man kätzijox tä ru Loqꞌ Pixabꞌ ri Dios chke. 2 Are kꞌu ri ix kixkilo 
chi chꞌajchꞌoj ri iwanimaꞌ, nim kiwil ri Dios, kixej kꞌu iwibꞌ chuwäch. 3 Ri 
ix ixoqibꞌ rajwaxik kikoj atzꞌiaq ri qas taqal chiwe, rajwaxik kꞌut chi utz u 
bꞌanik ri i wiꞌ kibꞌano jas ri qas taqalik. Man xuwi tä kiwiq iwibꞌ rukꞌ qꞌän 
puaq, rukꞌ chachal ri paqal rajil, man rukꞌ tä kꞌu atzꞌiaq ri sibꞌalaj paqalik. 
4 Xane ri qas wiqobꞌal iwibꞌ are ri kꞌo pa ri iwanimaꞌ. Ri qas jeꞌlal ri man 
käsach tä u wäch are ri utzalaj iwanimaꞌ ri sibꞌalaj käjororik. We wiqobꞌal 

riꞌ are sibꞌalaj loqꞌ na waꞌ chuwäch ri Dios. 5 Jeꞌ kꞌu wiqobꞌal waꞌ xkikoj ri 
ixoqibꞌ ojer ri xkijach kibꞌ pu qꞌabꞌ ri Dios. Ri e areꞌ xkuꞌbꞌi ki kꞌux chrij 
ri Dios, xuqujeꞌ xeniman chke ri kachajil. 6 Jeꞌ jas ri nan Sara ojer xniman 
che ri qa mam Abraham, xubꞌij kꞌu che: “At wajaw,” —xcha che. Ri ix, ix 
jeꞌ jas ri nan Sara we kibꞌan ri utzil, man kꞌo tä kꞌu jas kixej wi iwibꞌ.

7 Ri ix xuqujeꞌ, ri ix achijabꞌ, ri ix kꞌulan chik, rajwaxik qas kichomaj 
na jas kibꞌan kukꞌ ri iwixoqil. Nim cheiwila wi, man xaq xuwi tä rumal 
chi ri ixoqibꞌ man junam tä ki chuqꞌabꞌ iwukꞌ ix, xane rumal chi ri e 
areꞌ xuqujeꞌ käkechbꞌej na ri kꞌaslemal ri kuya ri Dios chiwe ix rumal ri 
nimalaj u toqꞌobꞌ. Jeꞌ chibꞌana waꞌ rech ri Dios kuto aretaq kibꞌan orar.

Utz ke ri käkiriq kꞌäx xa rumal ri u bꞌanik ri utzil
8 Más kꞌu na, chinaꞌ pa iwanimaꞌ chi xa ix jun, ri ix nimalaj iwonojel. 

Chel i kꞌux chbꞌil taq iwibꞌ, chiwaj iwibꞌ junam jas ri käkaꞌn ri winaq ri 
qas e kachalal kibꞌ. Minimarisaj iwibꞌ, xane chichꞌabꞌela iwibꞌ rukꞌ utzil. 
9 Mitzelej u kꞌexel ri kꞌäx ri käbꞌan chiwe, man kixyoqꞌon tä kꞌu chke ri 
winaq ri kixkiyoqꞌo. Xane jas ri Dios ri kixtewchinik, chixtewchin ix 
xuqujeꞌ chke ri kebꞌanow kꞌäx chiwe. Iwetam kꞌut chi ix u sikꞌim ri Dios 
rech kiriq tewchibꞌal. 10 Je riꞌ ri kubꞌij ru Loqꞌ Pixabꞌ ri Dios ri Tzꞌibꞌtalik:

Jachin ri kraj jun utzalaj kꞌaslemal,
käkikot na amaqꞌel ronojel qꞌij,

chujikꞌa bꞌaꞌ ri raqꞌ,
mubꞌij ri kꞌäx u bꞌixik,

xane chutzꞌapij ru pu chiꞌ
rech man kubꞌan tä tzij,

—kächaꞌ.
 11 Chutasa ribꞌ chrij ri etzelal,

chubꞌana kꞌu ri qas utz.
Chutzukuj ru bꞌanik utzil chkixol ri winaq,

qas kꞌu kutaqej u bꞌanik waꞌ.
 12 Je riꞌ, rumal chi ri Qajaw Dios

keuchajij ri winaq ri jikom kanimaꞌ,
xuqujeꞌ kuto aretaq käkaꞌn orar,

kutatabꞌej ri käkibꞌij che.
Are kꞌu ri Dios kubꞌan u kꞌulel chke ri bꞌanal taq etzelal,

—kächa riꞌ ri tzꞌibꞌtal kanoq.
13 ¿Jachin ta kꞌu ne kubꞌan kꞌäx chiwe we ri ix qas kitaqej u bꞌanik ri 

utzil? ¡Kraj man kꞌo taj! 14 Pune bꞌaꞌ rumal ru bꞌanik ri utzil kiriq kꞌäx, utz 
kꞌu iwe riꞌ. Rumal riꞌ mixej iwibꞌ chkiwäch ri kebꞌanow kꞌäx chiwe, mixok 
il kumal. 15 Xane nim chiwila wi ri Cristo ri Iwajaw pa taq ri iwanimaꞌ. 
Jachin taq ri ketow chiwe jas che kikuꞌbꞌa i kꞌux chrij ri Cristo, rukꞌ 
utzil chibꞌij waꞌ chke. Nim chiwila wi ri Dios, chixej bꞌaꞌ iwibꞌ chuwäch, 

minimarisaj kꞌu iwibꞌ. 16 Chibꞌana utz pa ronojel rech kinaꞌ pa ri iwanimaꞌ 
chi man kꞌo tä etzelal i bꞌanom. Je riꞌ ri winaq ri keyoqꞌon chiwe, ri 
käkibꞌij chi ix bꞌanal taq etzelal, ri xa käkitzeꞌj i wäch rumal chi ri ix 
kojoninaq che ri Cristo, xa kel na ki kꞌixbꞌal rumal ri käkibꞌij. 17 We je riꞌ 
kraj ri Dios chiwe, are utz na kiriq kꞌäx rumal ri u bꞌanik utzil chuwäch ri 
kiriq kꞌäx xa rumal ru bꞌanik etzelal.

18 Are je waꞌ rumal chi ri Cristo xuqujeꞌ xuriq kꞌäx. Rumal ri qa mak 
xkäm ri Areꞌ xa jumul rech man kꞌo tä chi rajwaxik. Ri Areꞌ man kꞌo tä 
u mak, xane xuriq kꞌäx rumal qech uj, ri uj itzel taq winaq, che qoksaxik 
rukꞌ ri Dios. Qas tzij xkäm ru cuerpo, are kꞌu ri ranimaꞌ man xkäm tä 
waꞌ. 19 Xeꞌ kꞌu chutzijoxik ri Utzalaj Tzij re ri Evangelio chke ri animaꞌaj 
ri e tzꞌapitzꞌoj. 20 E are taq waꞌ ri animaꞌaj kech ri winaq ri man xeniman 
tä che ri Dios ojer pa ru qꞌijol ri qa mam Noé. Ri Dios xuchajij paciencia, 
xereyej chi käkikꞌex kanimaꞌ, käkikꞌex ki chomanik aretaq ri qa mam 
Noé tajin kubꞌan ri nimalaj barco ri käbꞌix “arca” che. Man e kꞌia tä kꞌut 
ri xkiriq ru tobꞌanik ri Dios, xane xa e wajxaqibꞌ waꞌ ri man xejiqꞌ tä pa 
ri jaꞌ. 21 Ri nimalaj qꞌeqal jäbꞌ ri xubꞌan pa ri u qꞌijol ri qa mam Noé, are 
kꞌutbꞌal chrij ri jaꞌ re ri qasnaꞌ kämik ri käkꞌutuwik chi qa riqom chi ru 
tobꞌanik ri Dios. Ri jaꞌ riꞌ man käresaj tä kꞌu ru tzꞌilol ri qa cuerpo, xane 
kubꞌano chi käqataꞌ che ri Dios chi ri Areꞌ kubꞌan chqe chi utz käqanaꞌ pa 
qanimaꞌ chuwäch. Are waꞌ kubꞌano chi käqariq ru tobꞌanik ri Dios rumal 
chi xkꞌastajisax ri Jesucristo chkixol ri käminaqibꞌ. 22 Aretaq xkꞌastaj bꞌik, 
ri Areꞌ xpaqi chikaj, xtꞌuyi kꞌu pa ru wikiäqꞌabꞌ ri Dios. Konojel ri ángeles, 
xuqujeꞌ konojel ri nimaq taq qꞌatal taq tzij ajuwokaj, konojel kꞌu ri kꞌo 
taqanik pa ki qꞌabꞌ rajwaxik keniman na che.

Chqajujunal, jas ri u sipam ri Dios chqe, rajwaxik 
käqakoj waꞌ che ki toꞌik nikꞌiaj chik

4  1 Je kꞌu riꞌ, qachalal, we ri Cristo xuriq kꞌäx, ri ix xuqujeꞌ rajwaxik 
chi jeꞌ i chomanik waꞌ, chi kiriq na kꞌäx. Jachin kꞌu ri qas u riqom 

kꞌäx, man kutaqej tä chi makunik riꞌ. 2 Ronojel kꞌu ri qꞌij ri käkꞌasi na 
cho ruwächulew, man kukoj tä chi ru kꞌaslemal chubꞌanik xaq jas ri kraj 
ri areꞌ, xane chubꞌanik ru rayibꞌal ri Dios. 3 Chubꞌana kꞌu riꞌ chiwe ri 
xibꞌan kan pa ri ojer taq qꞌij. Are kꞌu xibꞌan ri ki rayinik ri winaq ri man 
e kojoninaq tä che ri Dios. Pa taq ri qꞌij riꞌ xibꞌan ronojel u wäch etzelal, 
xa jachike ri utz xiwil wi, pune äwas u bꞌanik waꞌ cho ri Dios, xuqujeꞌ 
chkiwäch ri winaq. Xibꞌan ri itzel taq i rayinik, xibꞌan nimalaj qꞌabꞌarik, 
xibꞌan nimaq taq wiꞌm ri xixwojkoꞌr wi, sibꞌalaj xiya kꞌu u wiꞌ ru tijik ri 
jaꞌ. Xuqujeꞌ xeiqꞌijilaj jujun taq tiox ri sibꞌalaj tzel kebꞌelik, ri man taqal 
tä chiwe chi jeꞌ kibꞌano. 4 Ri winaq kꞌut ri man e kojoninaq taj, jun wi 
käkilo chi ri ix ya man kiriq tä chi iwibꞌ kukꞌ chubꞌanik ri käkaꞌn ri e 
areꞌ pa ri itzelalaj ki kꞌaslemal ri sibꞌalaj man utz tä u bꞌanik. Xa rumal 

riꞌ käketzelaj i wäch, kixkiyoqꞌo. 5 We winaq riꞌ käkijach kꞌu na ki kuenta 
chuwäch ri Jun ri käpe na chuqꞌatik tzij pa ki wiꞌ ri e kꞌaskꞌoj, xuqujeꞌ pa 
ki wiꞌ ri käminaqibꞌ. 6 Xa rumal waꞌ xuqujeꞌ xtzijox ri Utzalaj Tzij re ri 
Evangelio chke ri käminaqibꞌ, rech pune xekꞌasi waral cho ruwächulew, 
xqꞌat kꞌu tzij pa ki wiꞌ junam jas ri käbꞌan chke konojel ri winaq, ri 
kanimaꞌ kꞌut kuriq na ri qas kꞌaslemal ri man kꞌo tä u kꞌisik, junam jas ru 
kꞌaslemal ri Dios.

7 Xa jubꞌiqꞌ kraj chi man kopan ri qꞌij ri kujtoꞌtajik, ri käkꞌis na ronojel. 
Mibꞌan xaq jas ri kiwaj ix, xane chichomaj bꞌaꞌ jas ri kibꞌano. Qas chixok 
il chubꞌanik orar. 8 Man xuwi tä kꞌu waꞌ, xane xuqujeꞌ sibꞌalaj chiwaj 
iwibꞌ chbꞌil taq iwibꞌ rumal chi we je riꞌ kibꞌano, kiwaj iwibꞌ, kisachala 
na ri i mak chbꞌil taq iwibꞌ pune sibꞌalaj kꞌia ri i mak. 9 Utz chibꞌana che 
ki kꞌulaxik ri keopan cho taq iwachoch. Kꞌo bꞌaꞌ jas mibꞌij pa iwanimaꞌ 
chkij. 10 Chijujunal, jas ru sipam ri Dios chiwe, chikojo waꞌ che ki toꞌik 
ri qachalal. Utz chibꞌana chukojik ri jalajoj taq tewchibꞌal ru sipam ri 
Dios chiwe rumal ri nimalaj u toqꞌobꞌ. 11 Jachin ri kätzijonik, chutzijoj 
jas ri kubꞌij ri Dios pa ru Loqꞌ Pixabꞌ ri Areꞌ. Jachin ri kok che ki toꞌik 
nikꞌiaj chik, chubꞌana waꞌ rukꞌ ri chuqꞌabꞌ ri yoꞌm che rumal ri Dios. 
Ronojel ri kibꞌano, chibꞌana waꞌ chuyaꞌik u qꞌij ri Dios rumal ri Jesucristo. 
Chnimarisax bꞌaꞌ u qꞌij ri Areꞌ, chkꞌol ta bꞌaꞌ u taqanik amaqꞌel pa taq ri 
qꞌij ri junabꞌ ri kepetik. Amén.

Utz qe we käqariq kꞌäx rumal chi uj kojoninaq che ri Cristo
12 Loqꞌalaj taq qachalal, mikajmaj iwibꞌ aretaq käpe ri nimalaj kꞌäx pi 

wiꞌ jeꞌ ta ne chi jun wi ri tajin kikꞌulmaj. 13 Xane chixkikotoq aretaq kiriq 
iwe ri kꞌäx junam jas ri xuriq ri Cristo. Je riꞌ rech sibꞌalaj kixkikot na 
aretaq käpe ri Areꞌ, käqꞌalajin ri jeꞌlalaj u juluwem, känimarisax kꞌu na u 
qꞌij. 14 We xa rumal ri Cristo ketzelax na i wäch, kixyoqꞌik, utz kꞌu iwe ix. 
Je riꞌ, rumal chi ri Loqꞌalaj Espíritu rech ri Dios qajinaq pi wiꞌ. Qas tzij chi 
ri Cristo käyoqꞌ kumal ri winaq, are kꞌu ri ix xa kiya u qꞌij ri Areꞌ. 15 Man 
utz tä riꞌ we kꞌo jun chiwe kuriq kꞌäx rumal chi ri areꞌ käkämisanik, 
rumal chi kubꞌan elaqꞌ, rumal chi kuxalqꞌatij ri pixabꞌ, o rumal chi kunim 
ribꞌ chupam ri kech nikꞌiaj winaq chik. 16 We kꞌu kꞌo jun kuriq kꞌäx xa 
rumal chi kojoninaq che ri Cristo, käbꞌix “Cristiano” che, mäkꞌix riꞌ ri 
areꞌ, xane chuya u qꞌij ri Dios rumal waꞌ.

17 Xuriq kꞌu ri qꞌij ri kächapletaj ru qꞌatik tzij pa qa wiꞌ uj, qachalal, 
uj riꞌ ri uj rech ri Dios. We kꞌu ru qꞌatik tzij kächapletaj nabꞌe pa qa wiꞌ 
uj, ¿jas lo ri käkiriq na ri winaq ri man keniman tä che ri Utzalaj Tzij 
ri tzijom loq rumal ri Dios? 18 We rukꞌ kꞌäx ri winaq ri jikom kanimaꞌ 
cho ri Dios käkiriq ru tobꞌanik ri Areꞌ, ¿jas lo ri käkiriq na ri winaq ri 
man kekojon tä che ri Dios, ri xaq e ajmakibꞌ? 19 We kꞌu e kꞌo ri tajin 
käkiriq kꞌäx rumal chi je waꞌ kraj ri Dios, chkitaqej bꞌaꞌ u bꞌanik ri utzil, 

xa chkiya kꞌu na kibꞌ pu qꞌabꞌ ri Dios ri xebꞌanowik. Ri Areꞌ kꞌut jikom 
ranimaꞌ, qas kubꞌan na ri kubꞌij.

Ri apóstol Pedro keupixbꞌaj ri kojonelabꞌ

5  1 Keinpixbꞌaj konojel ri kꞌamal taq ki bꞌe ri qachalal kojonelabꞌ ri ix 
kꞌo wi. Ri in xuqujeꞌ in kꞌamal bꞌe junam kukꞌ, xuqujeꞌ qas xinwil 

in ri kꞌäxkꞌol ri xuriq ri Cristo. Ri in, jeꞌ jas ri e areꞌ junam kinriq na we 
ri u nimarisaxik u qꞌij ri Cristo ri käqꞌalajinik aretaq käpetik. 2 Cheichajij 
ri qachalal kojonelabꞌ ri e yoꞌm pa i qꞌabꞌ, junam jas ri kubꞌan jun utzalaj 
ajyuqꞌ che ki chajixik ru chij. Chibꞌana waꞌ rukꞌ jun utzalaj iwanimaꞌ, xa 
jas ri kraj ri Dios, man xaq tä rumal chi ix taqom chubꞌanik waꞌ. Man 
keichajij tä kꞌu ri e areꞌ xaq xuwi rech kichꞌak puaq, xane chibꞌana waꞌ 
rumal chi are ri qas kiwaj kibꞌano. 3 Mibꞌan iwe chke ri keichajij, xa 
kixtaqan pa ki wiꞌ, xane chikojo i chuqꞌabꞌ rech ri i kꞌaslemal are jun 
utzalaj kꞌutbꞌal chkiwäch. 4 Je riꞌ, aretaq käpe ri nimalaj Qajyuqꞌ, ri Qajaw 
Jesús, ri ix kikꞌam na jun jeꞌlalaj tojbꞌal iwe ri man junam tä rukꞌ ri 
corona re u xaq cheꞌ, re kotzꞌij ri xa kächaqiꞌjik.

5 Xuqujeꞌ ri ix, alabꞌom, chinimaj ri ki taqanik ri kꞌamal taq i bꞌe. 
Chiyala iwibꞌ pa taqik chbꞌil taq iwibꞌ nimalaj iwonojel, minimarisaj kꞌu 
iwibꞌ. Kubꞌij kꞌu ru Loqꞌ Pixabꞌ ri Dios ri Tzꞌibꞌtalik:

Ri Dios kukꞌulelaj ki wäch ri winaq
ri käkaꞌn nimal,

keutoꞌ kꞌu ri man käkinimarisaj tä kibꞌ
rukꞌ ri nimalaj u toqꞌobꞌ ri Areꞌ,

—kächa ri tzꞌibꞌtal kanoq. 6 Qas chinaꞌ pa iwanimaꞌ chi man nim tä i 
bꞌanik, chiya kꞌu iwibꞌ pu qꞌabꞌ ri qa Dios ri kꞌo nimalaj u chuqꞌabꞌ rech ri 
Areꞌ kunimarisaj na i qꞌij ix aretaq kuriq ri qꞌij. 7 Ronojel ri xaq kixok wi il, 
chiya kan waꞌ pu qꞌabꞌ ri Dios. Ri Are kꞌut kel u kꞌux chiwe, kixutoꞌ kꞌu na.

8 ¡Chkꞌol bꞌaꞌ i noꞌj, chixkꞌaskꞌatoq! Jeꞌ chibꞌana waꞌ rumal chi ri i kꞌulel 
ri Itzel, are jeꞌ jas jun koj ri kuraq u chiꞌ, ri sibꞌalaj kätioꞌnik, ri kutzukuj 
jachin ri kutijo. 9 ¡Chiqꞌatej u wäch ri Itzel, qas chixkojonoq! Iwetam kꞌut 
chi ri kꞌäxkꞌol ri tajin kiriq ix, jeꞌ xuqujeꞌ tajin käkiriq konojel ri qachalal 
cho ronojel ruwächulew. 10 Aretaq kꞌut i riqom chi kiebꞌ oxibꞌ qꞌij kꞌäxkꞌol, 
ri Dios ri sibꞌalaj kutoqꞌobꞌisaj qa wäch, ri xujusikꞌij rech känimarisax qa 
qꞌij junam rukꞌ ri Jesucristo, kubꞌano chi kijikibꞌa na ri iwanimaꞌ chrij, 
kubꞌan na tzꞌaqat chiwe. Kuya na ri i chuqꞌabꞌ, xuqujeꞌ kubꞌano chi qas ko 
kixjeqi na pa ri i kojonik. 11 Chnimarisax bꞌaꞌ u qꞌij ri Areꞌ, chkꞌol kꞌu u 
taqanik amaqꞌel pa taq ri qꞌij ri junabꞌ ri kepetik. Amén.

Ri apóstol Pedro kuya rutzil ki wäch ri qachalal
12 Nu tzꞌibꞌam bꞌi we kiebꞌ oxibꞌ tzij riꞌ chiwe rukꞌ ru tobꞌanik ri 

qachalal Silvano, ri wilom chi qas jikom ri ranimaꞌ. Rukꞌ kꞌu we wuj riꞌ 

kixinpixbꞌaj, kinqꞌalajisaj kꞌu chiwäch chi qas tzij ri ix i riqom ri nimalaj 
u toqꞌobꞌ ri Dios. ¡Chijikibꞌa bꞌaꞌ i kꞌux chrij waꞌ!

13 Ri qachalal kojonelabꞌ ri e kꞌo pa ri tinimit Babilonia, ri e chaꞌtal 
rumal ri Dios junam iwukꞌ ix, käkiya bꞌi rutzil i wäch. Xuqujeꞌ ri qachalal 
Marcos, ri jeꞌ ta ne nu kꞌojol, kuya bꞌi rutzil i wäch. 14 Chitzꞌumaj iwibꞌ 
chbꞌil taq iwibꞌ aretaq kiyala rutzil i wäch. Je riꞌ kibꞌano chukꞌutik chi qas 
kiwaj iwibꞌ chbꞌil taq iwibꞌ.

Chuxlan ta bꞌaꞌ ri iwanimaꞌ nimalaj iwonojel ri ix, ix rech ri Jesucristo. 
Amén. 

